
Dim dewis

· Pan ydym yn ifanc nid oes gennym fawr o ddewis dros lawer o bethau.  Nid ni ddewisodd gael ein geni.  Nid ni ddewisodd ein cartrefi.  Nid ni ddewisodd ein rhieni.  Ond, wrth dyfu mae llawer o ddewisiadau bywyd yn ein hwynebu. 
Dewisiadau dyddiol
· Mae dewisiadau yn wynebu pawb pob dydd: beth i’w fwyta i frecwast, beth i’w wisgo, pa bâst dannedd i’w ddefnyddio, ac yn y blaen.  Mae’r holl ddewisiadau bach yma yn cael eu gwneud fel arfer heb fawr o feddwl. Mae gennym ryddid i ddewis unrhyw beth ond nid yw popeth er lles (1 Cor.6:12).
· Mae mân ddewisiadau dyddiol yn cael effaith  ar ein ffordd o fyw, ac yn dweud llawer am y math o bobl ydym ni.  Big Mac neu salad?  Cynilo neu wario?  Ymarfer corff neu wylio teledu?  Siarad â rhywun neu anwybyddu rhywun?  Pob dydd mae dewisiadau yn ein hwynebu, ac mae’n bwysig ystyried canlyniadau’r dewisiadau yma.
· Mae’r ffordd rydym yn cael ein magu yn dylanwadu ar ein penderfyniadau. Ond nid ein magwraeth yw’r unig ddylanwad.  Mae gan bob un ohonom  ewyllys rydd i wneud ein penderfyniadau ein hunain.
· Dewis dwyn?  Dewis bod yn dreisgar?  Dewis colli tymer?  Dewis bod yn sbeitlyd?  Dewis bod yn garedig?  Dewis bod yn onest?  Dewis bod yn weithgar?  Mae llu o ddewisiadau bach ond pwysig yn cael eu gwneud gennym yn ddyddiol (Eff.5:15).
Dewisiadau anaml

· Mae rhai dewisiadau yn cael effaith arnom trwy gydol ein bywydau.  Sut mae dewis pynciau yn yr ysgol?  Sut mae dewis gŵr/gwraig?  Sut mae dewis gyrfa neu swydd?  Sut mae dewis cael plant neu beidio?  Sut mae dewis bywyd iach?  Sut mae dewis osgoi’r hyn sy’n ddrwg i ni?  Sut mae dewis ein ffrindiau?
· Mae’n bosib newid ein dewisiadau, ond mae hyn yn gallu bod yn anodd.  Mae rhai yn dewis mynd yn ôl i addysg llawn amser pan yn hŷn.  Mae rhai yn dewis gadael popeth ac ailddechrau mewn gwlad newydd. Mae rhai yn dewis cymryd cyffuriau ac yn aml iawn wedyn maent yn anabl i wneud dewisiadau doeth.
Sut i wneud penderfyniadau?
· ‘Mae’r galon ddynol mor dwyllodrus!’ (Jer.17:9) ydy’r datganiad Beiblaidd.  Mae teimladau o bob math yn gallu gwneud i ni feddwl ein bod yn gwneud y dewisiadau cywir ac yn ymddwyn yn y ffordd gywir pan nad yw hyn yn wir.
· Ni ddylid gwneud dewisiadau pan o dan straen emosiynol.  Mae’n hawdd i deimladau reoli ein synnwyr cyffredin a’n meddyliau.  Mae’n hawdd  gwneud dewisiadau anghywir o dan ddylanwad teimladau cryf fel cariad/blys neu genfigen, a difaru o fewn ychydig ddyddiau – ‘Roedd e’n syniad da ar y pryd.’  

· Y cyngor cyffredinol ydy osgoi gwneud dewisiadau pwysig oni bai eich bod yn llwyr reoli eich teimladau. 

· Mae blinder hefyd yn gallu achosi emosiynau anodd – felly rhaid sicrhau bod y corff a’r meddwl wedi cael gorffwys cyn gwneud dewisiadau pwysig bywyd.
· Mae’n ddoeth gofyn i eraill am eu cyngor neu eu barn cyn gwneud dewisiadau bywyd tyngedfennol. Rhaid dewis yn ofalus pa gyngor i’w ddilyn.  Nid yw pob cyngor yn ddoeth.  Nid yw pawb yn gweld pethau’n glir. Nid yw pawb yn dymuno’r gorau i chi.  Peidiwch â gwrando ar bobl sydd bob amser eisiau eich plesio – dewiswch rywun sy’n gall, ac y gallwch ymddiried ynddynt i ddweud y gwir wrthych (Diar.27:6).
Dewis ffydd
· I rai mae dewis credu mewn Duw ac yn Iesu Grist yn newid eu bywydau. Felly wrth wneud dewisiadau bywyd maent yn holi i weld beth mae’r Beibl yn ddweud am wahanol agweddau o fywyd (Rhuf.8:28).
Testunau Trafod

1. Pa ddewisiadau bywyd sydd yn eich wynebu? Sut ydych chi’n bwriadu penderfynu beth i’w wneud?
2. Mae tri phrif fath o ddewisiadau: rhai tymor byr (o fewn 1 blwyddyn), rhai sy’n bwysig yn y tymor canolig (hyd at 10 mlynedd) a dewisiadau hir dymor. Ceisiwch feddwl am wahanol ddewisiadau a fydd yn eich wynebu yn y tri chategori.
3. Mae’n debygol eich bod chi’n gweld pobl sy’n gwneud y dewisiadau cywir ac anghywir. Sut gallwch gael cyngor da gyda’ch dewisiadau?
Dewisiadau Bywyd

Noddwyd gan Ebeneser, Caerdydd (Cynllun Agape)

